
Dell'Aneide Canto vi.





49.




Dapò se ferma, e fà la guattarella,
É che signo le diano, stà guardanno,
Pascenno pe chell’erva frescolella.
E quale via pigliassero volanno.
Chelle co na volata vasciolella
Sfilano sempe a vista, e secotanno
Anea, vedenno chello, che soccede,
Levà sempe coll’huocchie, e co lo pede.




50.




Mà d’Avierno a lo lago abbecenate,
Annasato che n’happero lo fieto
Pigliano auto lo vuolo spaventate,
’Nfì che lo lago se lassaro arreto.
Tornano abbascio, ed eccole fermate
A n’aruolo, che steva assaje ’n secreto.
Anea nce vedde, e jette ’n secoloro,
Na luce sfreccecare, e parea d’oro.




51.




Comme lo vierno all’aruole varvute
Da la scorza non soa nasce lo visco,
E co li sguiglie suoje junne, e menute
’Nfascia lo trunco, e luce quanno è frisco
Accossì Anea coll’huocchie cannarute
Vedde lo rammo, e ne sentie lo sisco;
Ca faceano a lo viento tricche tricche,
Le frunne d’oro, e disse; simmo ricche.




52.




Dapò piglia no sauto, e co doi mano
A la frasca s’acciaffa, e se ’nc’appenne:
E tira, e tira, e chella chiano chiano
Scrastata da lo trunco se ne venne.
Cossì corre a la vecchia, e da lontano
Gridava, eccolo ccà. ’ntratanto attenne
Tutta la gente a chiagnere lo muorto,
E faceano lo trivolo a lo puorto.

